
Киириитэ
       Оскуола  иннинээҕи  үөрэхтээһин  социальнай-коммуникативнай  сайдыыта  Федеральнай  Судаарыстыбаннай  Үөрэхтээһин  Систиэмэҕэ (ФГОС) сеп  түбэһиннэрэн – оҕо  бодоруһар  уонна  хардарыта  дьайсар  дьоҕуругар  туһаайыллар, ол  эбэтэр  хас  биирдии  оҕону  киһи   быһыытын  сайыннарыы, саастыылаахтарын  уонна  улахан  дьону  кытта  тэҥҥэ  алтыһан  үлэлииригэр  бэлэм  оҥоруу. М.И.Лисина  бодоруһууну  туһааннаах  бэйэтэ  туспа  үлэ  көрүҥүн  уонна  личность  үүнэригэр  усулуобуйа  курдук  көрөр. Кини  санаатынан, бодоруһуу  сыала  оҕо  бэйэтин  уонна  атын  дьону  өйдүүрүгэр  сытар. 
    Олоҥхо  иитэр-сайыннарар  суолтатын  өйдөөн, олоҥхо  педагогикатыгар  олоҕуран  оҕону  сайыннарарга  араас  үлэлэр  ыытыллаллар. Оҕоҕо  аналлаах  олоҥхону  ааҕыы, ис  хоһоонун  кэпсэтиннэрии, күннээҕи  олоххо  олоҥхо  тылларын  киллэрэн  туттуу, тыл, остуол  оонньууларын  ыытыы, тылы  сайыннарыы, тулалыыр  эйгэ, уруһуй  дьарыктарыгар  олоҥхо  ойуулуур-хоһуйар  тылларын, геройдарын  киэҥник  туһаныы – оҕолорго  олоҥхону  өйдөтөргө  олус  көдьүүстээх.
    Оонньуу  оҕо  саамай  сөбүлүүр, үлүһүйэр  дьарыга. Оонньуу  бириэмэтигэр  оҕо  киһи  быһыытынан  үүнэр-сайдар. Сөпкө  талыллыбыт  уонна  үчүгэйдик  тэриллибит  оонньуулар  оҕону  бары  өттүнэн  сайдарыгар, олоххо  уонна  үөрэххэ  үөрүйэхтэри, сатабыллары  ыларыгар, иҥэринэригэр  көмөлөһер. Ону  тэҥэ, оҕо  оонньуу  кэмигэр  саҥа  билиини  ылар, чиҥэтэр  эрэ  буолбакка, тулалыыр  эйгэни  өйдөөн, кэрэхсээн  көрөрүгэр, билэ  сатыырыгар  дьоҕура  кэҥиир, сайдар.
    О5о  ба5аран  туран  оонньуур  усулуобуйатын  тэрийии  ордук  кэрэхсибэллээх, умсугутуулаах  буолар. Оонньуу  нөҥүө  айар, кэпсиир  дьоҕура  сайдар, дьон-сэргэ  ортотугар  тутта-хапта  сылдьыыта  бэрээдэктэнэр, саҥарара-иҥэрэрэ  сааһыланар. 
    Оскуола  иннинээҕи  саастаах  оҕоҕо  олоҥхону  көннерү  ааҕардааҕар  “Олоҥхо  дойдута”  лэпбук  нөҥүө  билиһиннэрдэххэ  оҕо  түргэнник  ылынар. “Олоҥхо  дойдута”  лэпбугу  олоҥхону  билиһиннэрэргэ  да, чиҥэтэргэ  да,  эбэтэр дьарыкка  да  туһаныахха  сөп.
   Үлэм  актуальноһа: Билиҥҥи  кэмҥэ  хас  биирдии  иитээччи  оҕону  личность  быһыытынан  үөрэтэн  уонна  иитэн  таһаарарыгар  саҥа  ньыма  олус  туһалаах. Лэпбукка  киирбит  информациялар  оҕоҕо  өйдөнөр  уонна  саастарыгар  сөп  түбэһэр. 
   Үлэм  сонуна: “Олоҥхо  дойдута” лэпбук  оҕоҕо  элбэх  интерактивнай  маллаах, ойуулаах  оонньуур  курдук  буолар. Лэпбугу  оҕо  ылан  баран, бэйэтэ  интэриэһиргиирин ылан, хайдах  сатыырынан  дьарыктаныахтаах.  
   Сыала: - олоҥхо  туһунан  оҕо  билиитин  чинэтии;  - оҕо бодоруһан санарар санатын байытыы.
   Соруктар: - Олоҥхо  туһунан  билиилэрин  түмүү; - лэпбугу  сатаан  туттар  сатабылы  сайыннарыы; - омук  быһыытынан  култууратыгар, үгэстэригэр  харыстабыллаах  сыһыаҥҥа  иитии; - оҕоҕо  “олоҥхо”  эпос  буоларын  туһунан  өйдөбүллэрин  кэҥэтии.
    
                                    Олоҥхо – саха  норуотун  фольклора
       Саха норуотун тылынан айымньытын саамай куоҕайар чыпчаала олоҥхо буолар. Кини суолтата аҥардас тыл уус- уран айымньыта буоларынан эрэ буппэт. Кини саха норуотун историятын, философиятын, итэҕэлин, төрөөбүт айылҕатын үөрэтэргэ суолтата эмиэ улахан.Бу иһин кининэн, поэтическай ньыма сабыдыалын араҥалаан араардахтарына, туттуохтарын сөп – этнограф даганы, историк даҕаны, лингвист даҕаны. Оттон литература, поэзия уонна музыкальнай фольклор өттүнэн олоҥхо – саха норуотун энциклопедията, бары кундутэ мустубут музейа. Кини саха фольклорун бары жанрдарын синтэһэ – лирическэй  ырыатыттан драматыгар диэри, кини билэр бары поэтическай ньымаларын сиэркилэтэ. Киргиз омук “ Манас” диэн 200 тыһыынча кэриҥэ строкалаах улуу эпопеятыгар 20 тус-туһунан музыкальнай мелодия туттуллара биллэр эбит буоллаҕына, саха  олоҥхотугар туттуллар  мелодия ахсаана онтон итэҕэһэ суох буолуо диэххэ сөп. Манан олоҥхо музыкальнай суолтата эмиэ улаатан тахсар. 
       Маны тэҥинэн, олоҥхо бэрт улахан драматическай суолталаах. Соҕотох биир да олоҥхоһут олоҥхолоотоҕуна, олоҥхону ырыатынан, мимикатынан артист быһыытынан оонньоон толорор. Кини тус-туһунан геройдар образтарын тылларынан-өстөрүнэн, ырыаларын мелодиятынан, бэйэтин мимикатынан ураты быһыыларын-майгыларын толору биэрэр. Оттон олоҥхоһуттар бииргэ түбэстэхтэринэ, театр артистарын курдук, ким тугу толорорун үллэстэн баран, олоҥхолуур, биитэр оонньуур буолаллар. Бу чааһынан В.Л.Серошевскай бу курдук суруйан турар: “ Хотя редко, но все-таки чаще чем хоровое, можно услышать у якутов  драматизированное пение. Оно устраивается таким образом: группа певцов собравшись вместе, договаривается исполнить какую-либо всем известную песню сообща. Один соглашается рассказывать то, что подлежит рассказу, именно: описание местности и хода действия; другой исполняет партию доброго героя богатыря, третий – его  противника, богатыря-злого, иные берутна себя исполнение песен отца, матери, жен, любовниц, сестер, злых и добрых шаманов и духов, наконец, коня, который в якутском эпосе играет роль немалую. Таким образом поются по преимуществу олоҥхо – якутские эпические песни. Говорят, в старину они иначе не исполнялись... Я слыхал одну олоҥхо, исполненную  четырьмя за раз певцами... Этот способ петь былины куда красивее единоличного, но  практикуется он все реже и реже...”
      Бу инниттэн олоҥхо – саха фольклорун саамай үрдүкү, сиппит синтетическэй жанрын быһыытынан  сыананы ылар.
      Олоҥхо  үөскээбит төрдө түгэх  былыргыттан силистээх. Саха бэйэтэ да “ ус саха үөдүйүөн  иннинэ, түөрт саха төрүөн  иннинэ” диэн  олоҥхотун ааннаан киирэр  идэлээх. Бу  аата – саха  бу  дойдуга кэлэн тэнийэн, үөскүөн  иннинэ – диэн  буолуохтаах. Онон  олоҥхо  үөскээбит  түгэх  төрдө  сахалар  бу  дойдуга кэлиэхтэрин  иннинээҕи  историяларын  кытары  ситимнээх  быһыылаах. Ол иһин, баҕар, киргизтэр, Алтай  тюрдарын (хакастар, алтаецтар) эпостара  саха  олоҥхотугар  майгынныыллара буолуо. Ол да  буоллар, саха  олоҥхото  хайа  да  омуктар айымньыларыттан туһунан, ойдом турар. 
       Олоҥхо бастаан туохтан төрүттэнэн үөскээбитэ билигин ситэ быьаарылла илик. Сорохтор этиилэринэн, мифологияттан төрүттэнэн баран, социальнай олох, историческай матыыптар геройдуу майгыннарынан ордук толоруллан, фантастиканан ситэриллэр. Оттон сорохтор санааларынан, атын да омуктар эпостарын курдук, кини норуот историческай героикатын туойууттан төрүттэнэр, ол гынан баран, мифология сабыдыалыттан кини гиперболическай киэптэнэн барар.
      К. Маркс грек омук искусствотын үөскээбит төрдүн бу курдук быһаарар: “Предпосылкой греческого искусства является греческая мифология, т.е. природа и общественные формы, уже переработанные бессознательно – художественным образом в народной фантазии”.
      Оттон Ф.Энгельс мифология уонна историческай куус икки сыһыаннаһыыларын чааһынан бу курдук этэр: “Фантастические образы, в которых сначала отражались только таинственные силы природы, теперь приобретают общественные атрибуты и становятся представителями  исторических сил”. Саха  олоҥхотугар баһыттан  атаҕар  диэри мифологическай  сыдьааттара  үксэ итини  өссө ордук бигэргэтэр. Кини атын  омуктар (армяннар, киргизтэр) эпостарын “Давид Сасунскай”, “Манас” эҥин курдук  биллэр историческай  төрдө  суох, ол  биллибэт. Историческай  дьонтон  арай Чингис-хаан курдуктар  ааттара  барбах  “миф” быһыытынан  туттуллаллар. Олоҥхо историческай өрүтэ  диэн – кини саха  норуотун  былыргы  олоҕун-дьаһаҕын  характердарын  уопсайынан  көрдөрүүтүгэр  буолар. Киниэхэ  өстөөх  буола  сылдьыбыт  омуктар, геройдар  мифкэ  кытарыллан, абааһы  буолан  хаалтар  быһыылаах. “Абаасы  былин  не  нужно  смешивать  с  шаманскими  абаасы... Абаасы  олоҥхо – люди, враги  якутов”, - диир  эмиэ  Серошевскай.
       Олоҥхо  тоҕо  кэрэхсибэлэ  барамматый, күн  бүгүнүгэр  диэри  биһиэхэ  күндүнүй? Бу  кистэлэҥэ – кини  өлбөт-сүппэт  тыыннаах  сырдык  идеятыгар, онуоха  сөптөөх  кэрэ  форматыгар, тылыгар-өһүгэр, а.э. онуоха  сөптөөх  уус-уран  туругар. Саха  олоҥхотун  уус-уран  таһыма  үрдүгүн,  киниэхэ  чугаһаспыт  нуучча, саха  үөрэхтээхтэрэ  бары  бэркиһээн, бэлиэтээн  тураллар. Саха  тылын, фольклорун  өр  сыл  чинчийэн  үөрэппит, академиянан  таһаарыллыбыт  биллэр  үлэлээх  С.В.Ястремскай  этэн  турар: “Здесь  в  олоҥхо  мы  вступаем  в  очаровательный  мир, полной  поэзии, полных  могучих  красок, поразительно  могуча, страстна, полна  поэзия  бывает  олоҥхо”, - диэн  бэркиһээн  баран  кини  олоҥхону  күүһүнэн, туруга  чиргэлинэн, далаҕадаһынан  уонна  кэрэтинэн  былыргы  гректэр  эпостарын  кытта  тэҥнээн  турар.
        Профессор  С.Е.Малов  уонна  суруйааччы  В.Л.Серошевскай  олоҥхо  поэтическай  өттүн  сөхпүттэрэ  эмиэ  биллэр. “...сознаю, что  и  во  мне  не  раз, своеобразные, поэтические  образы  якутских  олоҥхо, пропетые  вдохновенным  голосом, вызывали  удивление”,- диир  Серошевскай. Оттон  олоҥхо  ымпыктаан-чымпыктаан  хоһуйуутун  туһунан  кини: “Любитель  словесности  становится  перед  ними  как  перед  откровением, как  чем-то  совершенно  новым, напоминающим  не  то  мавританские  арабески, не  то  чеканные  золотом  рунические  надписи  и  иероглифы”, - диир.
       Норуот,  маасса  олоҥхону  улаханнык  таптыыра, кэрэхсиирэ  эмиэ  туоһуланан  турар. 1907  сыллаахха  тахса  сылдьыбыт “Якутский  край”  диэн  маассабай  хаһыакка  олоҥхо  кэрэхсэбилин  хартыыната  эмиэ  бэриллибит эбит.Онно  корреспондент  суруйбут: “Лилась  его  речь, полная  своеобразной  поэзии, сверкая  лучами  неожиданно  ярких  сравнений  и  метафор, унося  слушателей  в  далекий  заколдованный  мир  сказок  и  чудес...В  смелых  энергичных  порывах  слышались  призывы  к  чему-то  светлому, бодрому  и  радостному”. Мантан  атын  да  суруйуулар  бу  темаҕа  үгүстэр.
       Бу  курдук  олоҥхо, үйэттэн  үйэ  аайы  быстыбат  олоҕун  олорон, кэрэхсэнэ  турар.                                       Олоҥхо  сүрүн  идеята – кун  улууһун, айыы  аймаҕын (киһи бииһин ууһун) бүттүүнүн  көмүскүүр. Дьон  аймах  дболлоох  олоҕун  тоҕор  хараҥа  күүстэри, өстөөх  биис  уустарын  кыайыыны  олоҥхо  туойар. Кини  киһи  санаатын  күүрдэн, кэлэр  кэрэ  олоххо  толору  эрэли  угар, киһи  туох  да  куһаҕаҥҥа  кыайтарбат  кыаҕар  эрэннэрэр: соллоҥноох, идэмэрдээх  биис  уустарын, ааһар  былыт  албыттарын, көһөр  былыт  көлдьүттэрин – бары  өстөөхтөрү  күн  анныттан  суох  гынарга  героическай  тыыҥҥа  иитэр. Манан  кини  улахан  патриотическай  суолталаах. Маны  ааһан  олоҥхо  сүрүн  тыына  интернациональнай  майгыннаах, кини  киһи  аймах, айыы  аймах  бүттүүн  үтүөҕэ, эйэҕэ, барҕарыыга  тиийиитигэр дьулуһар.
      Саха  үлэлээн  иитиллэр  норуота  бэйэтин  олоҥхотугар  бары  үтүө  баҕатын, атааннаһыыта, күсэһиитэ, хаан  тохтуута  суох  дьоллоох, көҥүл  олох  иннигэр  күрсэр  геройдуу  майгынын  биэрэр. Үйэттэн  үйэ  аайы  олоҥхо  бу  төрүт  идеята  өссө  ордук  сайыннарыллан, чочуллан  иһэр.
      Бу  кэрэ, үрдүк  идеялары  саха  олоҥхото, атын  да  норуоттар  айымньыларын  курдук,  М.Горькай  этиитинэн  эттэххэ, киэҥ  түмүүлээх  гениальнай  символларынан, чаҕылхай  улуу  образтарынан  биэрэр. Тутаах  обраһынан  Прометей, Святогор, Микула  курдук  сүҥкэн  титаннар – күн  улууһун  бүтүннүүтүн  көмүскүүр, суон  дурда, халыҥ  хахха  буолар  айыы  бухатыырдарын  туруорар. Норуот  былыр  киэн  туттубут, албан  ааттаах  туйгун  дьоннорун  холобурдарыгар  олоҕуран, кинилэринэн  бэйэтин  кыайтарыыны  билбэт  улуу  кыаҕын, героическай  күүһүн  сирэйдээн  көрдөрөр.
      Олоҥхоҕо  туох  барыта “айыы”  икки  “абааһы”  иккигэ  араарыллар. Киһи  аймахха  үтүө  эркиннээх, кини  үөскүү, барҕара, айылла  турарыгар  көмөлөөх  өттө “айыыга” кытарыллар. Оттон  сидьиҥ, хараҥа, албын-көлдьүн, өлүү-сүтүү  өттүн  үөдүтэ  турааччы,  киһиэхэ-сахаҕа  өстөөҕө – “абааһыга”(куһаҕаҥҥа) кытарыллар. Барыны  айар, барыны  кыайар  үлэлээн  иитиллээччи  норуот  эйэтин  күүһүнэн  үчүгэйгэ, кэрэҕэ  тиийэр  эрэлигэр, бу  кырдьыкка  сытар  олоҥхо  үйэлэр  тухары  кэрэхсэнэрин  кистэлэҥэ.
       Эппит  курдук, олоҥхо  образтара  киэҥ  далааһыннаах, улахан  түмүллүүлээх, гениальнай  символлар  буолаллар. Оннуктар  бары   айыы  улуу  бухатыырдара – Ньургун Боотур, Эр-соготох, Мүлдьү Бөҕө  уонна  да  атын  үгүс  сүүһүнэн  кинилэр  курдуктар. Оннук  олоҥхоҕо  кыттар  атын  да  улуу  символлар – Үрүҥ  Аар-тойон (күн), Аан  дойду  иччитэ  Алахчын  хотун (айылҕа), Арсан Дуолай (буор,өлүү символа),Улуутуйар  Улуу  тойон, Ый, Күн, Чолбон, Айыы  намыһын  удаҕаттар, Аал  луук (Кудук) мас, Өлбөт  мэҥэ (мөҥүү) уута, киһи  физическэй  уонна  духовнай  күүстэрин  символлара – кут  уонна  сүр, араҕас  илгэ, өлүү  уута, халлаан  Атыыр  Баргый  кыыла, араас  алдьархайдаах  Алып  хара, Уот  Уһутаакы  курдук  абааһы  бухатыырдара, абааһы  кыргыттара...уонна  да  атыттар. Маны  таһынан – уот,  уу,  аартык  иччилэрэ, от-мас  иччилэр  Эрэкэ-Дьэрэкэ  уолаттар-кыргыттар, тыл  иччитэ  Ытык  Чыыбыстаан, Сорук Боллур  уол, Симэхсин  эмээхсин, Турантай  суруксут  курдук  образтар  эмиэ  үгүстэр.
       Олоҥхо  сүрүн  образтара  балар  буолаллар. Аҥардас  бу  образтар  саха  норуотун  улуу  айымньыта – олоҥхо  образтара, символлара  баайын, эгэлгэтин  толору  туоһулууллар. Кинилэр  ортолоругар  биир  да  сыыһа  ылыллыбыт, өйтөн  булуллубут  характер  суох  буолуо  диэн  булгуччу  этиэххэ  сөп.
       Саха  олоҥхотун  образтарын  биир  суол  уратыларынан – кинилэргэ  киһи  икки  айылҕа  икки  дьүһүллэрэ  бииргэ  силбиспиттэрэ  буолар. Ол  курдук  айыы  өттүн  эпитеттара  барыта – күн, сырдык, куйаас, оттон  абааһы  өттө – наар  тыал, силлиэ, муус, хаар, уот  аргыстаах  буолар.
       Проза,  кэпсээн  курдук, олоҥхого  эмиэ  баар  буолар. Ол  да  буоллар  олоҥхо  дьиҥнээх, сиппит  киэбинэн  хоһоон  быһыытынан  сааһыламмыт  айымньы  ааттанар.
       Олоҥхо  поэтика  өттүнэн  саха  фольклорун  атын  жанрдарыттан  киһи  хараҕар  быраҕыллар  биир  уратытынан  гиперболизация  буолар. Кини  хайа  баҕарар  норуот  героическай  фольклоругар  барытыгар  баар  гынан  баран, саха  олоҥхотун  гиперболизацията  ордук  улахан. Маны  В.Г.Короленко  маннык  бэлиэтээн  суруйбута: “От  севера  же, от  пугливого  морозного  воздуха, в  котором  треск  льдины  вырастает  в  пушечный  выстрел, а  падение  ничтожного  камня  гремит  как  обвал, - песня  приобрела  пугливую  наклонность  к  чудовищным  гиперболам  и  гигантским, устрашающим  преувеличениям”.
       Иккис  бөдөҥ  уратытынан – тэҥнээһини туттуу  киэҥэ  буолар. Саха  поэзията  уопсайынан  тэҥнээһини  бэркэ  таптыыр, оттон  олоҥхоҕо  ол  ньыма  өссө  ордук  сайдан, үксүгэр  бүтүн  кыбытык  хартыына  быһыытынан  киллэриллэр.Тэҥнээһиннэр  бэйэлэрин  ис  өттүлэригэр  эмиэ  тэҥнээһиннээхтэр, холооһуннаахтар.
       Олоҥхо  поэтикатын  үһүс  биллэр  уратытынан  кини  уһун, улахан  эпитеттэры  таптаан  туттарын  ыйыахха  сөп. Холобура  К.Уурастыырап “Нуоҕалдьын  Кугас  аттаах  тойон  Дьаҕарыма  бухатыыр”  олоҥхоҕо  ат  эпитета, кини  төрөөбүтүн –үөскээбитин, төрдүн-ууһун  хоһуйуута  суох  аҥардас  эпитета  эрэ  балтараа  сирэйи (56 строканы)  толору  ылар. Маны  тэҥинэн  Аан  ийэ  дайды, Аал  Луук  мас, аал  уот  иччитин  мантан  да  атыттар  эпитеттэрэ  эмиэ  бу  курдук  киэҥ, уһун  тыыннаах  буолаллар. Бу  инниттэн  уһун, киэҥ  эпитеты  туттуу  саха  олоҥхотун  поэтическай  ньыматын  биир  суол  уратыта  диэн  бэлиэтэнэр.
       Фантазиятынан  муҥура  суоҕа  олоҥхо  биир  суол  уһулуччу  бэлиэ  түгэнэ  буолар. Бу  муҥура  суоҕар  киһи  төһө  үгүс  олоҥхону  истэр, ааҕар  да, соччонон  кытаанахтык  кэлэр.
       Тылын  өттүнэн  олоҥхо – саха  айымньытын  саамай  баайа. Э.К.Пекарскай  “Словарын”  оҥоруутугар  чугас  кыттыыны  ылбыт Д.Попов: “Якутский  язык  неисчерпаем  как  море”, - диэн  этиитэ  олоҥхоҕо  толору  сыһыаннаах. Тыл  дириҥ  ис  хоһооннооҕо, тыл  уоттаах  сытыыта, тыл  уус-урана – олоҥхоҕо  туттуллар. Э.К. Пекарскай  бэйэтин 25000  тыллаах “ Словарыгар”  сүрүн  матырыйаалынан  олоҥхо, фольклор  тылын  ылбыта. Билигин  биьиги  уус-уран  литературабытыгар  олоҥхо, фольклор  тылларын, образтарын  бэрт  киэҥник  туһанабыт; маны  ааһан, сорох  тыллары, саҥа  социалистическайдыы  ис  хоһоон  биэрэн, общественнай-политическай  термин  быһыытынан  туттабыт (албан  аат, баатыр, андаҕар, айхал, эҕэрдэ, ыһыах уо.д.а.).

                                                  Олоҥхо - Аан  дойдуга  тахсыыта
          Ааспыт  үйэ  90-с  сылларыттан  саҕалаан  биирдиилээн  энтузиастар  уонна  култуура  тэрилтэлэрэ  көҕүлээһиннэринэн өреспүүбүлүкэ  улуустарыгар  олоҥхону  харыстааһыҥҥа,  тилиннэриигэ  үлэ  нэһилиэнньэ, норуот  киэҥ  араҥатыгар, ол  иһигэр  эдэр  ыччакка  уонна  оҕолорго  анаан  ыытыллар  буолбута. 
         1999 сыллаахтан  Саха  Өрөспүүбүлүкэтин  Наукаларын  академиятын  Гуманитарнай  чинчийии  институтун  иһинэн  тэриллибит “ Олоҥхо  Ассоциацията” диэн  өрөспүүбүлүкэтээҕи  уопсастыбаннай  тэрилтэ  олохтонуоҕуттан, олоҥхону  нэһилиэнньэҕэ  тарҕатыы  саҥа  кэрдиискэ  тахсыбыта. Ити  кэмҥэ  олоҥхону  киэҥ  араҥаҕа  таһаарарга  араас  ис  хоһоонноох  дьаһаллар  ыытыллыбыттара. 
         2005 сыллаахха  ЮНЕСКО  штаб-кыбартыыратыгар (Париж)  саха  норуотун  героическай  эпоһа – Олоҥхо  Аан  дойду  шедеврэ  диэн  билиниини  ылбыта. Ити  кэнниттэн  2006  сыллаахтан  олоҥхону  үөрэтии, чинчийии, үйэтитии, эдэр  ыччаты  олоҥхо  сыаннастарыгар  иитии-үөрэтии  судаарыстыба  өттүттэн  өйөбүлү  ылан, Саха  Өрөспүүбүлүкэтин  бэрэсидьиэнин  уурааҕынан  2006-2015 сылларга  Олоҥхо  Уон  сыла  биллэриллибитэ, онтон  сэтинньи  ый  25 күнэ – Олоҥхо  күнүнэн.
        Саха  норуотун  эпоһа – олоҥхо  үөскүөҕүттэн  уһун, эрэйдээх-муннаах, героическай  суолу  айаннаан  кэлбитэ. Элбэх  үйэлэр  усталарыгар  олоҥхо  ис  хоһооно  байытыллан, олоҥхоһуттар  этэр  тыллара  баай  ис  хоһоонноох  тылларынан  чочуллан  испитэ. Бу  олоҥхолорго  биһиги  өбүгэлэрбит  урукку, былыргы  кэмнэргэ  олорбут  олохторо  кэпсэнэр.Былыргы  өбүгэлэрбит  олохторун, олорбут  сирдэрин, атын  омуктары, биис  уустарын  кытары  сэриилэһэллэрин, охсуһалларын  айыы  бухатыырдарынан  ойуулаан  көрдөрөр, кэпсиир  биьиги  олоҥхобут.
       Бу  олоҥхону үөрэппит, чинчийбит  историктар, учуонайдар  быһаарыыларынан, биһиги  олоҥхобут  үөскээбит, сайдан  кэлбит  сирдэрин, биһиги  өбүгэлэрбит  ханнык  сирдэринэн  олорон  кэлбиттэрин  маннык  суруйаллар.Былыргы  өбүгэлэрбит  биһиги  эрабыт  үөскүө 300 сыл  анараа  өттүгэр  Киин  Азияга  күүстээх  хуун  омуктар  баһылаан  олорбут  кэмнэригэр  Аралы  байҕал  таһыгар  олоро  сылдьыбыттара. Ити  кэмҥэ  биһиги  былыргы  өбүгэлэрбит  күүстээх  хуун  омуктары, атын  омуктары  уонна  атын  биис  уустарын  кытта  сир-баай  былдьаһан  сэриилэспиттэрэ, атааннаспыттара. Дьэ, ити  сэриилэһии  кэмигэр саха норуотун  өйүгэр-санаатыгар  олоҥхо  бухатыырдарын  легендарнай, героическай  уобарастара  үөскээбиттэрэ. Онон  олоҥхо  төрдө  биһиги  эрабыт  үөскүөн  300 сыл  анараа  өттүгэр  Киин  Азияҕа  күүстээх  хууннар  холбоһуктара  үөскүү  сылдьыбыт  кэмнэриттэн  саҕаламмыт  диэн  учуонайдар, историктар  суруйаллар. Ити  курдук,  биһиги  өбүгэлэрбит, саха  бииһин  ууһа  Аралы  муора (Аральское море), Тибет, Монголия, Саян, Алтай  сирдэринэн, Енисей, Байкал  таһынан  көһөн  баран, билиҥҥи  Саха  сирин  булан  олохсуйуохтарыгар  диэри  олоҥхолорун  сайыннаран, илдьэ  сылдьыбыттара.
      Биһиги  олоҥхобут  өр  сылларга  сайдан, аан  дойду  билиниитин  ылан, аан  дойдуга  киһи  аймах  тылынан  уһулуччулаах  айымньытынан  биллэриллибитэ.
      Олоҥхо  10 сыллаах  программатынан  өрөспүүбүлүкэҕэ  үөрэх  бары  тэрилтэлэригэр  үгүс  үлэ  бара  турар.Үөрэх-иитии  систиэмэтин  үлэһиттэрэ  билиҥҥи  кэмҥэ  туруктаах  олоҕу  тутар  туһуттан  утумнаах  үлэ-хамнас  олоҥхо  педагогикатынан  биир  ситимҥэ  киирэрин  бэлиэтииллэр. Аныгы  ирдэбилгэ  эппиэттиир  иитэр-үөрэтэр  үлэ  саҥа  таһымҥа  тахсарыгар  бары  бииргэ  күүскэ  улэлиэхтээхпит.Уөрэх  бары  кыһаларыгар  олоҥхо  дириҥ  өйдөбүлүн  үөрэтэр  ситимин  киллэриэхтээхпит.
      Былырыын  2019 сылга  элбэх  олоҥхоһуттар, тойуксуттар  олоро  сылдьыбыт Эҥсиэлибит   хочотугар  -   Нам  улууһугар,  улуу  олоҥхобутугар  анаммыт   13-с төгүлүн   ыытыллыбыт   Олоҥхобут  ыһыаҕа  үрдүк  таһымнаахтык  ааспыта. Ол курдук, Сахабыт сирин  государственноһа  сайдарыгар  сүдү  кылааты  киллэрбит  улууспут  историческай  личностара – Нам  оҕонньор, Мымах  кинээс, уһулуччулаах  государственнай  уонна  политическай  деятеллэр  М,К,Аммосов, И.Е.Винокуров  үрдүк  ааттара  бэлиэтэммиттэрэ. Нам  биллиилээх  олоҥхоһута  П.П.Ядрихинскай – Бэдьээлэ  “Дьырыбына  Дьырылыатта”  олоҥхотун  туруорбуттара. Ыһыахтыыр  түһүлгэ  уос  номоҕор  киирэр  курдук  тупсаҕайдык,  үйэлээхтик  тутуллубута  дьон  харагар  тута  быраҕыллыбыта.  Оҕо-аймахха  “Оҕо  түһүлгэтэ”  анаан  улэлээбитэ. Манна  Нам  улууһун   иитээччилэрэ  оскуола  иннинээҕи  саастаах  оҕолорго  сахалыы  оонньуулары  оонньоппуттара, маастар  кылаастары  ыыппыттара. Улуус  дьоно-сэргэтэ  бары  биир  өй-санаа  өттүнэн  түмүллэн, хомуллан  үгүс  элбэх  ыалдьыттары, кыттааччылары  тэрээһиннээхтик  көрсөн  олус  түмсүүлээхтэрин, сомоҕолоһуулаахтарын  көрдербүттэрэ.  

                                         “Лэпбук”  оҕо  сайдыытыгар  оруола
    Оскуола  иннээҕи  үөрэхтээһиҥҥэ ФСҮөһ-ү  киллэрии  чэрчитинэн, хас  биирдии  педагог  бэйэтин  педагогическай  үлэтигэр  оҕону  кытта  саҥа  сыһыаны  тобулары, идиэйэлэри  көрдүүр. Мин  бэйэм   үлэбэр – лэпбук  диэн  саҥа  уонна  солбуллубат  методическай  посуобуйаны  үөрэтэн  итиэннэ  туһанан  саҕалаабытым. Бу  посуобуйаны  оҕо  уһуйааныгар  итиэннэ  дьиэҕэ даҕаны  туһаныахха  сөп.
     Лэпбук (lapbook) – туруору  тылбаастаатахха, аангылыйа  тылыттан  “тобук  үрдүнээҕи  кинигэ”. Бу  улахан  суох  паапка, ону  оҕо  тобугун  да үрдүгэр, остуолга да  табыгастаахтык  ууран  кинигэ  иһинээҕитин  барытын  биирдэ  ааҕыан  сөп. Ол  эрээри, төһө  да  судургутун  иһин, кинигэ  тиэмэҕэ  олоҕуран  туох  баар  туһааннаах  матырыйаалынан  хааччыллыбыт. 
     Лэпбук – уруккуга  холоотоххо, үөрэтэргэ  саҥа  ньыма  буолар. Лэпбуктары  бастакынан  американецтар  оҥорон  саҕалаабыттара. Лэпбук – хомуллар-кинигэ, бу  кинигэ  сиэптэригэр, түннүктэригэр, ааннарыгар, кыбытыктарыгар, дэтээллэригэр  биир  тиэмэҕэ  сыһыаннаах  матырыйааллар  угуллаллар. Бу иитиллээччилэргэ  тустаах  тиэмэни  өйдөрүгэр  хатыылларыгар, кинигэ  ис  хоһоонун  толкуйдуулларыгар, ону  тэҥэ  оҕолору  кытта  чинчийэр  үлэни  ыытарга – ол  түмүгэр, оҕо  көрдүүргэ, ырытарга, иһитиннэриини  наардыырга  кыттарыгар  олус  үчүгэй  ньыма  буолар. Оҕо  саастыылаахтарын  уонна  улахан  дьону (төрөппүттэрдиин, иитээччилэрдиин  уонна  оҕо  уһуйаанын  атын  үлэһиттэрин)  кытта  бодоруһар  дьоҕура  сайдар.
      Лэпбук  интерактивнай  кинигэ  курдук  көстөр, иһитиннэриилэрэ  арыллар түннүктэр  истэриттэн  хостонор  уонна  араас керүдьүөс  дэтээллэрдээх  буолар. Кинилэр  биир өттүнэн, оҕо  паапкаҕа  болҕомтотун  тардарга  аналлаах. Атын  өттүнэн, туох  баар  информацияны  оҕоҕо  биир  кэлим  халыыбынан  тиэрдэргэ  олус  бэрт  ньыма  эбит.
      Лэпбук – өйгө  хатыыр  уонна  эбии  чочуйар  мээнэ  ньыма  эрэ  буолбатах, бу  фантазия  куйаарга  көтөн,  киһи  үөйбэтэх  өттүттэн  түмүктэргэ  тиэрдиэн  сөп. Бу  биирдэ  чинчийэн  саҕалаан  баран, уһун  олоҕун  устата  салҕанарыгар  тэбиэ. Бу  саастыылаахтарын  уонна  улахан  дьону  кытта  бодоруһуу. Атыннык  быһаардахха, оҕо  дьон  уопсастыбатыгар  тус  бэйэтин  булунар, атыттар  кыахтарын  көрөргө, ытыктыырга  уонна  туһанарга  үөрэнэр. Оҕо сааһыгар  түбэһиннэрэн  бодороһуута, кини  инникитин  кэпсэтэн  информацияны  ылынар  уонна  тиэрдэр  үлэтэ  ситиһиилээхтик  сайдарыгар  оҥкул  буолар.
       Иитээччи  соруга – оҕолорго  бэйэлэрин  күүстэригэр, кыахтарыгар  эрэли  биэрии;  оҕо  билиҥҥи  кэмҥэ  сөп  түбэһэн  ситиһиилээхтик  сайдарын  уонна  ыарахаттары  аһарарын  инниттэн, биир  кэлим  иһитиннэрэр-үөрэтэр  эйгэни  тутуу. Үлэ  көдьүүһэ  төреппүттэр  уонна  оҕо  тэрилтэтин  үлэһиттэрэ  ыллыктаах  хардарыта  дьайсыыларыттан  уонна  хардарыта  өйдөһүүлэриттэн  тутулуктаах.
      Лэпбук  А3 форматтаах  икки  паапка  холбоммута, киниэхэ  килиэйдэммит сиэптэрдээх, файллардаах  уонна  онтон  да  атын  көрдөрүнньүк  информациялаах. Лэпбук  тиэмэтэ  араас: интэриэһинэй  оонньуулартан  саҕалаан  лиэксикэҕэ  тиийэ  уонна  элбэх  ахсааннаах  ону  тиэрдэр  информациялаах  паапкаттан  турар.
     Лэпбугу  оҥорорго  наада:
1.Таһааттарыллыбыт  Лэпбук  шаблоннара,  эбэтэр  бэйэбит  үтүгүннэрэн  уруһуйдуубут. Онно  араас  өҥнөөх  кумааҕылары  туһанабыт – оччоҕуна  паапка  өҥнөөх  уонна  чаҕылхай  буолар.
2.Паапканы  бэйэтин  оҥорорго  А3  быһыылаах  халыҥ  кумааҕы  эбэтэр  бэлэм  өҥнөөх   паапка  да  барсар. Лэпбук  паапкалара  үгэс  быһыытынан  икки  аҥы  сабыылаах, атын-атын  өттүгэр  арыллар  ааннаах  оҥоһуллаллар.Ол  кэнниттэн, паапка  ис  өттүн  өҥүн  биэрэргэ   өҥнөөх  лиистэри  килиэйдиибит. Тас өттүттэн  өҥнөөх  кумааҕынан    уонна  бэйэбит таптаабыппытынан  киэргэтэбит.
3.Кыптыый, харандаас- килиэй, өҥнөөх  харандаастар, араас  краскалар, фломастер, икки  өттунэн  сыстар  скотч, өҥнөөх  уруучука.
4.Муҥура  бараммат  фантазия.
      Лэпбук  оҕоҕо  үөрэтиллэр  тиэмэҕэ  олоҕуран, бэйэтин  баҕатынан  информацияны  оҥорорго  уонна  үчүгэйдик  өйдүүргэ,  итиэннэ  матырыйаалы  өйдөөн  хааларга  көмөлөһөр. Бу  хатылыырга  ураты  үчүгэй  ньыма. Хайа  баҕарар  табыгастаах  кэмҥэ  оҕо  лэпбугу  арыйар  уонна  барбыт  тиэмэни  үөрүүнү  кытта  хатылыыр. Лэпбук  биир  кэмҥэ  араас  саастаах  оҕолор  сылдьар  бөлөхтөрүгэр  сөп  түбэһэр. Сорудахтары  хас  биирдиилэригэр  саастарынан  көрөн  сөп  түбэһиннэрэн  талыахха  сөп  (олох  кырачааннарга  кинигэ  сиэбин – карточкалардаах  эбэтэр  кыыл  фигуркалардаах  оҥоруохха  сөп, оттон  арыый  обургуларга – сорудахтардаах).
     Лэпбук – улахан  киьи  уонна  оҕо  тэҥҥэ  үлэлииллэрин  биир  көрүҥэ  буолар. Бу  ньыма  маннык  сатабыллар  сайдалларыгар  туһалыыр:
- бодоруһууттан  наадалаах  информацияны  ылыы;
- атын  киһини  истии, кини  санаатыгар, интэриэһигэр  ытыктабыллаахтык  сыһыаннаһыы;
- улахаттары  уонна  тэҥ  саастыылаахтарын  кытта  судургутук  кэпсэтиини  ыытыы;
- бэйэ  санаатын  холкутук  көмүскээһин;
- баҕа  санаатын, дьулуһуугун  атын  дьон  интэриэстэрин  кытта  тэҥнээн  көрүү;
- кэллэктиип  дьыалатыгар  кыттыыны  ылыы (сөбүлэһии, туран  биэрии  уо.д.а.);
- көмелеһүү  уонна  оҥоруу;
- этиһиилээх, мөккүөрдээх  түгэҥҥэ  этиспэккэ, холкутук  хардарыы;
- тэҥ  саастыылааҕын  уонна  улахан  киһи  эмоциональнай  туругун  сатаан  өйдөөһүн.
      Лэпбук  оскуола  иннинээҕи  саастаах  оҕо   социальнай-коммуникативнай  дьайсыы  тугун  толору  билиитин  олоҕурдарга  улахан  оруолу  оонньуур.
      Лэпбугу  хас  биирдии  киһи  хайдах  көрөрүнэн  уонна  саамай  сүрүнэ  оҕолору  кытта  оҥоруон  сөп. Бу  маннык  хомуллар  кинигэҕэ  олус  кэрэхсэбиллээх  уонна  интэриэьинэй  быһыылаах  элбэх  информацияны  киллэриэххэ  сөп. Оҕолору  -  баай  фантазиялаахтык   оҥоһуллубут  кинигэ   умсугутар,  билиэн-көрүөн  баҕарар  баҕалара   кэҥиир, уһуктар. Онон  лэпбук  оскуола  иннинээҕи  саастаах  оҕо  бары  өттүнэн  сайдарын  тэрийиигэ  улахан  оруоллаах.
      
                “Олоҥхо дойдута” лэпбук нөҥүө олоҥхону билиьиннэрии
     Олоҥхо  норуот  тылынан  уус-уран  айымньытын  саамай  улахан  жанра. Норуот  үйэлэр  усталарыгар  сайыннаран, чочуйан  биһиги  кэммитигэр  дылы  аҕалбыт  духовнай  баайа-дуола, бүтүн  олоҕо  уонна  историята. Саха  норуотун  тылынан  айымньытын  үрдүк  чыпчаала  буолар.
     Саха  киһитэ  бу  айымньытыгар  бэйэтин  сиэрэ-майгыта, өйө-санаата, баҕата-дьулуура  барыта  көстер.Онон  олоҥхону  иҥэн-тоҥон  үөрэтии, төрөөбүт  дойдуну  дириҥник  билэргэ  улахан  кыаҕы  биэрэр.
    Онтон  биһиги  олоҥхобут  форматынан  поэтическэй  айымньы  буолан, ааҕарга  уустуктары   үөскэтэр. Онон  кини  кээмэйэ  уһун  буолан, кыра  саастаах  оҕолорго  ыарахан. Ол  иһин,  хас  биирдии  иитээччи  олоҥхону  билиһиннэриигэ  саҥа  суолу-ииһи  тобулар,  педагогика  саҥа  ньымаларыгар  тирэҕирэн  үлэтин-хамнаһын  салайар.
      Олоҥхону  оҕо  чэпчэкитик  ылынарыгар  “Лэпбук  нөҥүө  олоҥхону  билиһиннэрии”  туһунан  бэйэм  санааларбын  үллэстэбин. Оҕоҕо   “Олоҥхо  дойдута”  лэпбугу  туһанан  олоҥхону  билиһиннэриини  саҕалаатахха  оҕо  түргэнник  өйдүөн, ылыныан, интэриэһэ  үрдүөн  сөп.
      Оонньуу – оҕо  саамай  сөбүлүүр, үлүһүйэр  дьарыга. Оонньообокко  эрэ  оҕо  улааппат. Оонньуу  бириэмэтигэр  оҕо  киһи  быһыытынан  үүнэр-сайдар.
      Билиҥҥи  кэмҥэ  оонньуунан  иитии  уонна  үөрэтии  ньыматын  киэҥник тутталлар.Кини  оҕо  өйдөбүлүн  кэҥэтиигэ, олоххо  ылбыт  билиитин  туттарыгар, бигэргэтэригэр  көмөлөһөр.
      Үөрэтэр  сыаллаах  оонньууну  атыннык  дидактическай  оонньуу  диэн  ааттыбыт. Дидактическай  оонньуу  үөрэтиини  чэпчэтэр, кэрэхсэбиллээх  оҥорор. Хас  биирдии  дидактическай  оонньуу  быраабылалаах. Ол  быраабыла  оонньуу  ис  хоһоонуттан  уонна  туохха  аналлааҕыттан  тутулуктаах. Дидактическай  оонньуу  оҕо  майгыта  сытыырхайарыгар, киһини  кытта  кэпсэтэ  үөрэнэригэр, болҕомтолоох  уонна  өйгө  тутар  дьоҕурун  сайыннарарыгар  көмелеһер.
      Оонньуу  дириҥ  иитэр  ис  хоһооннооҕун  туһунан  Е.И.Тихеева  маннык  суруйар:          “ Оонньуу  оҕо  ону-маны  өйдүүрүгэр  эбэтэр  билиини  ыларыгар  эрэ  туһаайыллыбат. Оонньуу  оҕону  бары  өттүнэн  сайыннарар: тэриллиилээх  буоларыгар, туора  киһи  көмөтө  суох  тус  бэйэ  толорор  дьоҕурун  үрдэтэригэр  көмелеһер”.
      Мантан  көстөрүнэн, оҕо  саамай  сөбүлүүр  дьарыгын – оонньууну  туһанан  оскуола  иннинээҕи  саастаах  оҕоҕо  олоҥхону  лэпбук  нөҥүө  билиһиннэрдэххэ, оҕо  өссө  түргэнник  ылынар.  Бу  түмүгэр  оҕоҕо  маннык  сатабыллар  уонна  үөрүйэхтэр  сайдаллар: бэрээдэктээх  уонна  түмсүүлээх  буолар;  көрөн  ылынар  дьоҕура  үрдүүр; өйгө  хатыыр  дьоҕура  сайдар; оҕо  билэр-көрөр  баҕата  улаатар; оҕо  билиитэ  кэҥиир; сатаан  саҥара, быьаарса  үөрэнэр; толкуйдуур, ырытар, чинчийэр  дьоҕура  улаатар. Иитээччи  оҕо  нарын,  чараас  уйулҕатын  болҕомтоҕо  ылан,  үлэтин  сатабыллаахтык  тэрийэн,  оонньууну  күн  ханнык  баҕарар  кэмигэр  оҕо  баҕатынан, интэриэһин  учуоттаан  ыытара  туһалаах.
      ФГОС ирдэбилинэн  оонньууну  иитээччи  күн  ханнык  баҕарар  кэмигэр  оҕо  баҕатын,  интэриэһин  учуоттаан  ыытар.  Олоҥхо  оонньууларынан  олоҥхону  билиһиннэрэргэ, эбэтэр  атын  ханнык  баҕарар  дьарыкка  туьанан  баран, кэнники  оҕо  бэйэтэ  көҥүл  ылан  оонньуу  сылдьарыгар  усулуобуйа  тэриллэр.

Тематическай  посуобуйа  оонньуулара
      Тематическай  посуобуйабын  маннык  сайдыы  хайысхаларынан бэлэмнээтим:
1 Билии-көрүү сайдыыта
2 Саҥарар  саҥа  сайдыыта
3 Тарбах  былчыҥнарын  сайдыыта
4 Өй үлэтин  сайдыыта
5 Кэрэни сыаналыыр  өйүн  сайдыыта( уус-уран ускуустуба, айар үлэ)

Сыала: Оҕо олоҥхо  тиэмэтин билиитин  кэҥэтии  уонна  онно  суолта  биэрии.
Соруктар:
 1 Олоҥхо  тиэмэтигэр билиилэрин түмүү;
 2 Лэпбугунан сатаан  туттар  сатабылы  сайыннарыы;
 3 Саха  омук  буоларын  быһыытынан  култууратыгар, үгэстэригэр  харыстаан    сыһыаннаһарга  иитии;
 4 Оҕоҕо  олоҥхо  эпос буоларын  туьунан  өйдөбүлүн  кэҥэтии.
Тутула.
Титульнай  сирэй.
    Лэпбугум  титульнай  сирэйигэр “Аал  Луук мас”, фоамиранынан  кырыйан  сыһыаран  оҥорбутум. Аал  Луук мас  үс  дойдуну   ситимниир олоҥхо  ытык  маһа  буолар. Ытык  мас  силиһэ  Аллараа  дойдуга  тиийэр, сабарайа  Орто  дойдуга  үүнэн, силигилээн турар, оттон  лабаалара  үрдүккэ, халлааҥҥа  тардыһаллар, онно  Үөһээ  дойдуга  таҥаралар  олороллор. Бу  ытык  мас  олоҕу  биэрэр, орто  дойдуну  уонна  туох  баар  тыынар  тыыннааҕы  тускулуур  чинчилээх.
    Ис өттүгэр  хармааннардаах: онно  “Олоҥхо  сирэ-уота”, лабиринт  оонньуулар, кроссворд, “Олоҥхо  эйгэтэ”, “Фигуралартан  оһуорда  оҥор”, “Хартыынаны  хомуй”, “Аҥаардара”, “Пазлы  хомуй”, “Ахсаан  пазла”, “Ойууну  кырааскалаа” курдук  бэчээттэммит  дидактическай  остуол  оонньуулара, “Олоҥхо  дойдутугар  айан” хаамыылаах  остуол  оонньуута, “Ким биэтэккэ түргэнник  тиийэр?” күрэхтэьиилээх оонньуу.

Дидактическай  карточкалар

    Бастакы  сирэйэ. “Олоҥхо  сирэ-уота”( үс  сирэйгэ  арахсар). Маҥнайгы  сирэйэ – үөһээ  дойду, иккис  сирэйэ – орто  дойду, үһүс  сирэйэ – аллараа  дойду, итиэннэ  хас  биирдии  сирэйгэ  туһунан  паапкаларга  фланелеграфка  көрдөрөргө, өйдөтөргө,оонньоторго   туһанарга  аналлаах  олоҥхо  геройдарын  персонажтара  бааллар. Хартыыҥка  уонна  персонажтар  көмөлөрүнэн  кэпсэтии, ойуулааһын, кэпсээн, оонньуу  нөҥүө  оҕоҕо  геройдар  чаҕылхай  араас  эгэлгэлэрин  билиьиннэриэххэ  сөп. Фланелеграфка  аналлаах  персонажтар  оҕо  билэр-көрөр  интэриэһин  эрэ  уһугуннарбат, туох  ханнык  иннинэ  эпоска  интэриэһин  эмиэ  көтөҕөр. Онтон  лабиринт  оонньуулар  көмөлөрүнэн  оҕолор  хаамыыларын  мындырдык (логически) толкуйдаан  хаамарга, туох  баар  барыйаанннары  ылан  көрөргө  үөрэниэхтэрин  сөп. Ону  тэҥэ  бу  оонньуулар  оҕолору  ырыҥалыыр  толкуйдаах, болҕомтолоох, сыаллаах  буоларга  үөрэтэр. Билиини  чиҥэтэргэ  “Олоҥхо  дойдута” диэн  кроссворду  туһаныахха  сөп.  
   Иккис сирэйэ (икки  сирэйтэн  турар). Дидактическай   остуол  оонньуулара. Ол  курдук  “Олоҥхо  эйгэтэ”(оонньуу  үс  барыйааннаах), “Аҥаардара”, “Фигуралартан  оһуорда  оҥор”. Бу  оонньуулар  оҕо  персонажтар  таҥастарын-саптарын, киэргэллэрин, туттар  тэриллэрин, сэптэрин-сэбиргэллэрин  уонна  саха  оһуордарын  кытта  билсэригэр  аналлаахтар. Оонньуулар  оҕо  билэр-көрөр, чинчийэр  интэриэһин  сайыннараллар. Оҕо  бэйэтэ  быһаарыныы  ылынарыгар  үөрэтэр. Оонньуу  кэмигэр бэйэлэригэр эрэнэр  санааларын  үрдэтэр, тулалыыр  эйгэҕэ, бэйэтин  култууратыгар  харыстаан   сыһыаннаһар  санаатын   арыйар.
   Үһүс  сирэйэ. Манна  саастарынан  араарыллан “Хартыынаны  хомуй”, “Пазлары  хомуй”, “Ахсаан  пазла” бааллар. Оҕо  хартыыҥкалары, эпос  геройдара  ойуулаах  пазлары  хомуйар, таҥар. Оҕо  сатабылын, хараҕынан  көрөн  өйдүүр  дьоҕурун, толкуйун, тарбах    былчыҥнарын, биир  сиргэ  түптээн  олоруутун, тулуурун  уонна  толоругаһын  сайыннарар.
   Төрдүс сирэйэ. “Ойууну  кырааскалаа”- олоҥхо  геройдарын  майгыларын-сигилилэрин  уонна  саха  оһуордарын  оҕоҕо  билиһиннэрии.
   Бэһис сирэйэ.(Икки  оонньуу  киирэр).1.Оонньуу“Олоҥхо  дойдутугар  айан”  хаамыылаах  остуол  оонньуута. Оонньуу  идиэйэтэ  сүрдээх  судургу. Бу  оонньууларга  4 саастарыттан  саҕалаан  оҕолор, үөрэнээччилэр, оннооҕор  улахан  да  дьон  оонньуохтарын  сөп. Оонньуу  толооно  барыта  олоҥхо  ис  хоһоонугар  олоҕуран  дьэрэкээн  ойууларынан  уруһуйдаммыт. Кэллэктиибинэн  оонньуу – оҕону  алтаҕа  диэри  түргэнник  ааҕарга  үөрэтиэ. Оонньуу  оҕо  көрөр-уобарастыыр,  тылынан  мындырдык  саныырын, тута  толкуйдуурун, айар-тутар  дьоҕурун, өйгө  тутуутун, болгомтотун  сайыннарар. Оҕо  бэйэтин  дьайыыта  хайдах  өрүттээх  буоларын  ырыҥалыырга, предмети  уонна  тулалыыр  эйгэни  хайдах  ылынарын  кэҥэтэргэ, кэпсэтэн санарарга  үөрэнэр. Ону  тэҥэ  саамай  сүрүнэ  диэн  олоҥхо  дьикти  уонна  аптаах  дойдутугар  барыбытын  угуйар, холбуур.
2.Оонньуу  “Ким  биэтэккэ  түргэнник  тиийэр?”- күрэхтэһиилээх  оонньуу. Бу  оонньуу  оҕону  сымса, имигэс, түргэн буоларга  иитэр, тарбахтарын  былчыҥнара  сайдарыгар  көмөлөөх. 70 см  уһуннаах  быалаах  мас  палочкаларга  хордуоҥкаттан  оҥоһуллубут,  өҥнөөх  кырааскаларынан  киэргэтиллибит,  аттаах  олоҥхо  бухатыырдара  иилиллибиттэр. Хас  биирдии  бухатыырдар  анал  ааттаах  аттаахтар. Оҕолор  бухатыырдары   аттарынан   көрөн  билэ-өйдүү  үөрэнэллэр.  

 
“Олоҥхо  эйгэтэ” дидактическай   остуолга  аналлаах
лотуо  оонньуу (4-7саастаахтарга)

l  көрүҥэ: “Олоҥхо  дьоруойдарын  таҥастара-саптара, сэптэрэ-сэбиргэллэрэ,симэхтэрэ-киэргэллэрэ”.
Сыала: Олоҥхо  дьоруойдарын  таҥастарын-саптарын, сэптэрин-сэбиргэллэрин, симэхтэрин-киэргэллэрин  уонна  балары  туохха  туһаналларын   оҕолорго  билиһиннэрии;
-Тыл  саппааһын  байытыы.
Соруктара: 
-Олоҥхо  дьоруойдарын  таҥастарын-саптарын, сэптэрин-сэбиргэллэрин, симэхтэрин-киэргэллэрин  уонна  балары  туохха  туһаналларын  туһунан  өйдөбүлү  иҥэрии;
-Оҕо  болҕомтотун, көрөр  уонна  истэр  аппараатын  сайыннарыы;
-Төрөөбүт  дойдутун  таптыырга, киэн  туттарга  иитии.
    Лотуо  10 улахан  уонна  30  кыра  хартыыҥкалартан  турар. Улахан  хартыыҥкалар  3-түү  эрээккэ  уонна  2-лии  устуруокаҕа  арахсаллар. Үс  үөһээҥҥи  эрээккэ  предметтэр  уруһуйдаммыттар, онтон  алларааҥҥы  эрээттэр  кураанахтар. Кыра  хартыыҥкалар  бары  предмет  ойуулаахтар.
Оонньуу  сорудаҕа: Хартыыҥкалары  үс  бөлөҕүнэн  арааран  ууруу: таҥас-сап, сэп-сэбиргэл, симэх-киэргэл.
Оонньуу  дьайыыта: Оҕолор  уруһуйдардаах  хартыыҥкалары  ылаллар, ааттыыллар  уонна  миэстэтин  быһаараллар.
Түмүктэри  таһаарыы: Бөлөҕүнэн  ууруллубут  хартыыҥкалары “ таҥас-сап, сэп-сэбиргэл, симэх-киэргэл”  диэн арааран  бэрэбиэркэлээһин, барыта  сөп  буоллаҕына  хайгыыгын, өскөтүн  сыыһа  булуллар  түгэнигэр, туохха  олоҕуран  сыыһа  оҥорбутун  көрүү.

ll  көрүҥэ: “Пааратын  бул”
Соруктара: 
-Хартыыҥкалары  тэҥнииргэ, маарыннаһарын  буларга  үөрэтии;
-Болҕомтотун, көҕүн, саҥатын  сайыннарыы;
-Саастыылаахтарын  кытта  аһаҕастык, иэйиилээхтик  кэпсэтэргэ  иитии.
Оонньуу  быраабылата: Бэйэтин  хартыыҥкатын  билбит  оҕо  ыытааччыттан  ылар  уонна  бэйэтин  оонньуур  толоонугар  уурар.
Оонньуу  дьайыыта: Тэҥ  хартыыҥкалары  булуу, көрдөрүүнэн  уонна  тылынан  дьайыы.
Оонньуу  хаамыыта: Оҕолорго  улахан  хаарталары  түҥэтиллэр, оттон  кыра  хаартылары  ыытааччы  ылар (улахан  бөлөх  оҕото) уонна  хас  биирдии  предмети  чуолкайдык  ааттыыр. Холобур: “ Кимиэхэ  батас (дүҥүр, бастыҥа,куйах, халадаай  о.д.а.) баарый?” – диир. Оннук  хартыыҥкалаах  оҕо  илиитин  уунан  баран: “Батас  миэхэ  баар”,- диэн  хардарыахтаах. Оҕолор  бу  лотуо  кыра  хартыыҥкаларын  ылан  баран, бэйэлэрин улахан   хаарталарыгар  уураллар. Ким  түргэнник  бэйэтин  хаартатын  толорбут, ол  кыайар.
lll  көрүҥэ: “Ойуулааһынынан  таай”
Сыала: -Оҕо  олоҥхо  геройдарын  таҥастарын, киэргэллэрин, сэбиргэллэрин  билиитин                          чиҥэтии.
               -Оонньуу  кэмигэр  быраабыланы  тутуһарга  үөрэтии.
Оонньуу  дьайыыта: Ыытааччы  кыра хаартылары  көрдөрбөккө  эрэ  онно  туох  ойууламмытын   ойуулаан  этэр. Холобур: “Бу  кулгаахха  кэтиллэр  кыһыл  көмүс  эбэтэр үрүҥ  көмүс  симэх, эбэтэр  бу сытыы  тимир  кырыылаах, кылгас  мас  уктаах, уолаттарга  наадалаах...”- диир. Оҕо  ону  сөпкө  таайдаҕына  хартыыҥканы  бэйэтигэр ылар. Ким  элбэх  предмети  сөпкө  ааттаан  таайбыт, ол  кыайыылаах  буолар.


“ Аҥаардар” диэн  дидактическай  оонньуу (4-7 саастаах  оҕолорго)
Сыала: 
- Саха  оһуорун, киэргэлин  оҕоҕо  билиһиннэрии;
- Оҕо  бысталаммыт  ойуулар  аҥаардарын  булларар  сатабылын  сайыннарыы.
Карточка  32  бысталаммыт  хартыыҥкалартан  турар.
   Оҕолорго  бысталаммыт  хартыыҥкалары  бэриллэр, онтон  ол  аҥаара  ыытааччы  остуолугар  сытар. Оонньооччулар  соруктара  бысталаммыт  хартыыҥкаҕа  сөп  түбэһэр  аҥаарын  булуу  буолар.
     Ыытааччы  бысталаммыт  хартыыҥкалары  көрдөрөр  уонна  оһуору  ааттыыр, онтон  оҕо  ол  аҥаара  баар  буоллаҕына  эмиэ  оьуор  аатын  ааттыыр  уонна  бэйэтигэр ылан  аҥарыгар  холбуу  уурар. Бу  матырыйаал  оҕо  саха  оһуордарын  ааттарын  арааран  билэригэр, тылын  баайы  сайдарыгар, логическай  толкуйугар  уонна  өйүгэр  тутарыгар  кыах  биэрэр.

“Фигуралартан  оһуорда  оҥор” дидактическай  оонньуу (4-7с.)

Сыала:-Оҕо  араас  быһыылаах  геометрическай  фигуралары  билэрин  уонна  сөпкө  ааттыырын ( төгүрүк, үс  муннук, түөрт  муннук) ситиһии;
-Фигуралары  өҥүнэн  араарарга  уонна  тэннииргэ  үөрэтии;
-Саха  оһуоругар  геометрическай  фигуралары  булан  көрөр  сатабылларын   сайыннарыы.
  Оҕолор  геометрическай  фигуралартан  бэйэлэрин  көрүүлэринэн  оһуор  оҥороллор  уонна  кэпсии-кэпсии  туох  оһуору  ханнык  фигуралары  туттан  оҥорбуттарын  ааттыыллар.

“Олоҥхо  дойдутугар  айан”  хаамыылаах  остуол  оонньуута (4с.үөһээ оҕолор, дьиэ          кэргэнин кытта)

Комплекка  киирэр: 5 фишка, кубик, оонньуу  быраабылата, 175 хаамыылаах  оонньуур  толооно (61*43см).
Оонньуу  сыала:- Оҕо  оонньуу  быраабылатын  тутуһан  оонньуурун  ситиһии;                       -  бэрээдэктээх, түмсүүлээх  буоларга  иитии.                                                                                                                                  
Оонньуу  соруга: Ыһыахтыыр  сиргэ  бастакынан  тиийии.
Оонньуу  быраабылата: Иккиттэн  элбэх  оҕо  оонньуон  сөп. Фишкалар  оонньуу  саҕаланар  кэрдииһигэр  ууруллаллар. Оонньооччулар  кубигы  уочаратынан  быраҕаллар  уонна  кубикка  хас  хаамыы  түспүтүнэн  фишкаларын  оонньуу  толоонун  устун  хаамтараллар. Өскөтүн, фишка   хаамыытыгар  хайа  эмэ  өҥҥө  түстэҕинэ, оонньооччу  кэлэр  усулуобуйалары  толорор:
1.Маҥан – кэлэр  хаамыыга  уочаратын  көтүтэр
2.Халлаан  күөх – стрелканан  иннин  диэки  барар
3.Күрэҥ – стрелканан  кэннин диэки  хаамар
4.Кыһыл – кубигы  өссө  биирдэ быраҕан  хаамар.
Ким  бастакы  ыһыахтыыр  түһүлгэҕэ  тиийбит  ол кыайар(эбэтэр 1миэстэ буолар).

“Ахсаан  пазла”  дидактическай  оонньуу (5-7 саастаахтарга)

Оонньуу  сыала:
-Хас  даҕаны  чаастан  бүтүнү  оҥоруу: 1-10  диэри  чыыһылалары  билиитин  кэҥэтии;
-Оҕо  омугун  үгэстэригэр  интэриэьи  көтөҕүү;
-10-ҥа  диэри  суоттуур  үөрүйэҕин  чиҥэтии;
-логическай  толкуйун, болҕомтотун, өйгө  тутарын  сайыннарыы.
Оонньуу  соруга: Хартыыҥка  таһаарар  инниттэн, сыыппаралардаах  дьураалары  бэрээдэгинэн  хомуйуохха  наада.

“ Кимий  бу, таай?”  дидактическай  оонньуу (5-7с.)

Сыала: -Оҕо  олоҥхо  персонажтарын  ураты  бэлиэлэрин  тула  өйдөбүлү  чиҥэтии;
               -Билэ-көрө  сатыыр  дьоҕурун  сайыннарыы.
Оонньуу  хаамыыта: Иитээччи  олоҥхо  биир  геройун  ойуулаан-дьүһүннээн  кэпсиир (кини  дьүһүнүн-бодотун, майгытын-сигилитин), ону  оҕолор  ким  туһунан  ойууламмытын  таайыахтаахтар. Өскөтүн, оҕо  таайдаҕына, киниэхэ  ол  олоҥхо  геройун  биэрэллэр. Кимиэхэ  элбэх  олоҥхо  геройдаах, ол  кыайар.

“Ким  биэтэккэ  түргэнник  тиийэр?”  күрэхтэһиилээх  оонньуу (4-7с.)

Сыала: 
- Олоҥхо  геройдарын  көрөн  билэрин  ситиһии;
- Оҕо  тарбаҕын  былчыҥнарын  сайыннарыы;
- Түргэн, сымса, имигэс, кыайыыга дьулуурдаах  буоларга  иитии.
Оонньуу  соруга: Аан  бастакынан  биэтэккэ  тиийии.
Оонньуу  хаамыыта: Бу  оонньууга  икки  эбэтэр  үс  оҕо  оонньуон  сөп. Оҕолор  аттаах  бухатыырдардаах  палочкалары  талбыттарын  ылаллар. Палочкаларга  70 см  уһуннаах  быалаахтар, быаларын  төбөтүгэр  аттаах  бухатыырдар  иилиллэ  сылдьаллар. Ньургун  Боотур – Дьураа  хара  аттаах, Үрүҥ  Уолан – Үрүмэччи  маҥан  аттаах, Күн  Дьирибинэ – Күөнэ  көҕөччөр  аттаах. Оҕолор  хамаанданан  быалаах  палочкаларын  эрийэллэр. Ким  аттаах  бухатыыра  эрдэ  биэтэккэ  тиийбит, ол кыайыылаах  буолар. 



Лэпбугу  оҥорорго  сүбэлэр

1.Кэрэ  көстүүлээх  буолуохтаах. Оҕо  лэпбугу  илиитигэр  ылан  тутуон-хабыан  баҕарарын  инниттэн, кини  оҥоһуута  кэрэ  уонна  тып-тап  буолуохтаах. Киэргэтэргэр, ойуулуургар  аһара  күүстээх  өҥнөрү  туттубат  ордук.
2.Үйэлээх. Биллэн  турар, хайа  баҕарар  посуобуйа, оонньуур  уһуннук  сылдьыбат, ол  гынан  баран, лэпбугу  оҥороргор  оҕо  туһанарын  учуоттуохтааххын. Онон  лэпбук  балачча  бөҕөтүк  оҥоһуллуохтаах.
3.Аҕыйах  суруктаах. Методическай  сүбэлэр, элбэх  суруктаах  уһун  тиэкстэр, ордук  информация  суох  буолуохтаах. Бары  суруктар  кылгастык, бэчээтинэй сириибинэн оҕоҕо  өйдөнүмтүөтүк  бэриллиэхтээхтэр.  
4.Бары  оонньуулар  оҕоҕо  өйдөнөр  буолуохтаахтар. Оҕо  лэпбугу  ылан  баран, бэйэтэ  интэриэһиргиирин  ылан, хайдах  сатыырынан  дьарыктаныахтаах.
5.Лэпбукка  элбэх, холкутук  арыллар  хармааннар  баар  буолаллара  биһирэнэр. Ол  оҕо  интэриэһин  өссө  тардыа.
6.Лэпбукка  киирбит  информация  оҕоҕо  өйдөнөр  уонна  сааһыгар  сөп  түбэһэр  гына  оҥоһуллубут  буолуохтаах.

                                                          Түмүк

     Олоҥхо – биһиги  муҥура  биллибэт  тылынан  баайбыт, дириҥ  силистээх-мутуктаах  омук  буоларбыт  туоһута, бу  биьиги  атын  омуктартан  уратыбыт, норуот  быһыытынан  инники  кэскилбит.
     Олоҥхону  этигэр-хааныгар  иҥэринэн, дууһатыгар  ылына  улааппыт  оҕо, уус-уран  тыла  эрэ  сайдарынан  муҥурдаммакка, сиэр-майгы  өттүнэн  иитиилээх, үчүгэй-куһаҕан  өрүттэри  сыаналыыр, анааран  көрөр, ырааҕы  толкуйдуур, болҕомтолоох, кэтээн  көрөр  дьоҕурдаах,  тулалыыр  айылҕатын, эйгэтин  убаастыыр  киһи  буола  улаатар.
     Биһиги  олоҥхобут  форматынан  поэтическай  айымньы  буолан, оҕоҕо  билиһиннэрии  уустуктары  үөскэтэр. Онон  кини  кээмэйэ  уһун  буолан, кыра  саастаах  оҕо  өйдүүрүгэр  ыарахан. Ол  иһин  оскуола  иннинээҕи  саастаах  оҕолорго  олоҥхону  билиһиннэриигэ  педагогика  саҥа  ньыматыгар  тирэҕирэн, лэпбук - “Олоҥхо  дойдута”  диэн  тематическай  посуобуйа  оҥорон  туһалааҕын  биллим. 
    Лэпбук  хас  биирдии  оҕо  интэриэһигэр  уонна  кыаҕар  олоҕуран, үөрэхтээһин  эйгэтигэр  оҕо  уонна  иитээччи  бииргэ  үлэлииллэригэр  кыах  биэрэр.
   “ Олоҥхо  дойдута” лэпбук  көмөтүнэн  оҕо  кыра  сааһыттан  олоҥхо  геройдарын, олоҥхоҕо  ойууланар  үс  дойдуну  түргэнник  ылынар. Оонньуулары  иитээччи  күн  ханнык  баҕарар  кэмигэр  оҕо  баҕатын, интэриэһин  учуоттаан  ыытыан  сөп. Оҕо  бэйэтэ  көҥүл  ылан  оонньуу  сылдьарыгар  усулуобуйа  тэриллэр. Бу  маннык  лэпбук  нөҥүө  оҕо  өйүттэн  оҥорор, айар  баҕата, болҕомтото,  холкутук  кэпсэтэр  саҥата-иҥэтэ, ол  иһигэр  араас  балаһыанньаттан  сатаан  тахсар  сатабыла  сайдар. Үлэни  түмүктүүр  бириэмэнэн  хааччахтаммат, хас  биирдии  оҕо  бэйэтин  кыаҕынан, тиэмпэтинэн  дьарыктанар.
    Лэпбук “Олоҥхо  дойдута” ФСҮөС  ирдэбиллэригэр элбэх  информациялааҕынан, элбэх сайдар  хайысхалардааҕынан, хас  даҕаны  бөлөх  оҕоҕо  тэҥинэн  туһанарга (ол иһигэр  улахан  киһи  оонньооччу  буолан  кыттарыгар) сөп  түбэһэринэн, дидактическай  уратыларынан, араас  өйдөбүллэри  билиһиннэрэр  ньымалааҕынан, барыйааннардааҕынан    ( лэпбук  хайа  баҕар  чааһын, хайдах  баҕарар  туһаныахха  сөп), тутула  уонна  ис  хоһооно  оскуола  иннинээҕи  саастаах  оҕолорго  табыгастааҕынан, бары  иитиллээчилэргэ  оонньуур, билэр-көрөр, чинчийэр  уонна  айар  көхтөрүн  уһугуннарарга  эппиэттиир. 
     Бу  маннык  лэпбук  нөҥүө,  оҕо  олоҥхо  тиэмэтин  чэпчэкитик, судургутук  ылынар, тиэмэҕэ  интэриэһи  үөскэтэр. Лэпбукка  киирбит  оонньуулар  оҕону  бары  өттүнэн  сайыннараллар: тэриллиилээх  буоларыгар, туора  киһи  көмөтө  суох  тус  бэйэтэ  толорор  дьоҕурун  үрдэтэригэр  көмөлөһөр.
     Онон  иитээччилэргэ, коллегаларбар  сүбэлиэм этэ, оҕо  олоҥхону  чэпчэкитик  ылынарыгар  маннык  лэпбук  нөҥүө   билиһиннэриэххитин  сөп  диэн. “Олоҥхо  дойдута”  лэпбугу  туһанан  билиһиннэриини  саҕалаатахха  оҕо  түргэнник  өйдүөн, ылыныан, интэриэһэ үрдүөн  сөп. Өскөтүн  бу  лэпбукка  киирбит  оонньуулары  таба  туһаннахха  оҕо  бэйэтин  культуратын, итэҕэлин, өбүгэлэрэ  хаалларбыт  сүдү  кылааттарын – олоҥхону  кыра  эрдэҕиттэн билэ  улаатарын  ситиһиэххэ  сөп. 

